
Äntwert vum Här Inneminister, Léon Gloden op d’parlamentaresch Fro n° 4624 vum 17. August
2026 vum honorabelen Deputéieren Sven Clement zum Sujet “Coopération transfrontère du
CGDIS”.

1. No wéi enge Krittäre gëtt d'Zuel vun de Pompjeeën a Gefierer festgeluecht, déi de CGDIS bei enger
Ufro aus dem Ausland fir eng Bëschbrand-Hëllef zur Verfügung stellt?

Den éischte Kritär ass mol deen, dass et, an dat ass bei all Zenario esou, eng konkret Ufro fir Hëllef aus
dem Ausland muss ginn. Dat Land wat Hëllef freet definéiert dann déi spezifesch taktesch Kapazitéit,
respektiv d’Kompetenze vun den Asazkräften, déi gebraucht géife ginn, sou wéi dat elo bei dësem
konkreten Asaz am Héije Venn de Fall war.

De CGDIS evaluéiert dann als éischt seng eege Moyennen, ier en bestëmmt, wéi eng Kapazitéiten op
d’Ufro géife passen. Sous réserve, dass de CGDIS seng operationell Kapazitéite fir d’Couverture bei eis am
Land weiderhin oprecht erhale kann, dat heescht säi sougenannte POJ (Potentiel Opérationnel Journalier)
garantéiere kann, an eréischt dann, kann e Kapazitéite fir d’Ausland fräistellen. Fir de Fall wou déi national
Couverture net kann assuréiert ginn, kann de CGDIS och keng Asazmëttel an d’Ausland schécken.. Bei de
Bränn am Héije Venn hunn déi operationell Kapazitéite vum CGDIS et erméiglecht, der Demande aus der
Belsch nozekommen.

2. Ass déi geleeschten Hëllef vun 11 Pompjeeën a 3 Gefierer de Maximum, deen de CGDIS ënnert deene
konkreten Ëmstänn kéint zur Verfügung stellen, oder wier eng méi grouss Ënnerstëtzung méiglech?

Et sief hei op d’Fro 1 verwisen.

3. Wéi vill Pompjeeën a Gefierer sinn theoretesch verfügbar, fir zäitgläich am Ausland ze hëllefen, ouni
datt d'operationell Interventiounsfäegkeet zu Lëtzebuerg dorënner leit?

Op dës Fro kann net pauschal geäntwert ginn.

All Ufro fir Hëllef aus dem Ausland, dorënner och aus eise Nopeschlänner, gi vum CGDIS jeeweils ëmmer
individuell analyséieren, woubäi vill Facteuren matspillen, wéi beispillsweis :

 Wéi eng Kapazitéiten an Kompetenze gi gebraucht ?
 Wat ass déi operationell Missioun ?
 Wéini ass d’Missioun a wéi laang dauert se ?
 Weivill Pompjeeë kënne mobiliséiert ginn ?
 Wéi wäit ass d’Asatzplatz vu Lëtzebuerg ewech ?

Unhand vun esou Facteuren analyséiert de CGDIS eng Ufro an definéiert dann déi méiglech operationell
Kapazitéiten, woubäi eng Zouso un d’Ausland ëmmer sous réserve vun den uewe genannte Conditiounen
an no Récksprooch mam Inneminister, gemaach ka ginn. Et kënnt dofir och mol vir, dass de CGDIS eng
Ufro aus dem Ausland net kann unhuelen.

4. Wéi gëtt bei sou enger Ufro ofgewien tëscht der Solidaritéit an der Groussregioun a der
Noutwennegkeet, genuch Ressourcë fir eege Missiounen zu Lëtzebuerg ze behalen?

D’Noutwennegkeet vu Solidaritéit géintiwwer eise Nopeschlänner (a vice versa) ass bei enger Katastroph
ëmmer ginn. Aus deem Grond gëtt all Ufro fir Hëllef analyséiert, dëst awer ëmmer no dem Prinzip, dass
den Impakt op d’Couverture zu Lëtzebuerg esou geréng wéi méiglech bleift. Esou Interventiounen,
genannt “à risque particulier” an “à risque exceptionnel” hunn ëmmer grouss Impakter, trieden duerfir
awer nëmme mat gerénger Warscheinlechkeet op.

Et sief ënnerstrach, datt d’Hëllef, déi de CGDIS bei eise franséischen, däitschen a belschen Nopere
geleescht huet, héich appreciéiert ginn ass. Ech profitéieren dofir nach eng Kéier op dëser Plaz vun der
Geleeënheet, den Equippen vum CGDIS fir hiren Asaz mäi perséinleche Merci auszedrécken.

Lëtzebuerg, de 24. August 2026
Den Inneminister,
(s.) Léon GLODEN




